
Najô Ùczba EDUKACYJNY DODÔWK DO „PÒMERANII”, 
NR 8 (160), RUJAN 2022

Òlga Kùklińskô Klasa IV spòdleczny szkòłë
(2 ùczbòwé gòdzënë)

Dzél 12. Hermùs. 
Przeznobienié

Ò swòje zdrowié mùszimë miec starã bez całi rok, bez 
pòzdrzatkù na wiodro czë cządë rokù. Kòżdé rozëmné 
dzeckò wié, że baro wôżné dlô najégò zdrowiégò są: dobrô 
dieta, witaminë, szpacérë, spòrt, a téż pasowny do wiodra 
òbleczënk. W jesénnym czasu je to jesz wôżniészé, cobë 
za wiele nie chòrzec, miast chòdzëc z drëchama do szkòłë 
i  bùten. Tej na co i  na kògò mùszimë zważac? Chto i  co 
mòże nama zaszkòdzëc? Tegò jidze sã doznac z pòstãpny 
pòwiôstczi ò kaszëbsczich dëchach. 
- Adama dzysô ni ma w  szkòle. Nick mie nie napisôł, na-
wetka nie zazwònił. Co mògło sã stac? – rozmiszlôł Paùel, 
zdrzącë na tôflã z lëczbama. Wastnô Ana prawie pisa jaczés 
rechùbniczi, le òn ni mógł mëslec ò matematice, czej jegò 
nôlepszi drëch nie przëszedł na pierszą ùczbã. Bez niegò 
nic nie szło do głowë, leno gdzes kòle ni. 
- Mòże pò ti naszi wieczórny wanodze Adóm sã nie wëspôł? 
Za długò më sã mòże bawilë w lesny wòjskò – dali mëslôł 
Paùel.

Zarô pò zajãcach knôp chùtkò nëkôł do blokù, w chtër-
nym mieszkôł jegò nôlepszi drëch. Przecã mùszôł bëc 
doma, jeżlë nie bëło gò w  szkòle. Zazwònił do dwiérzów, 
w jaczich za sztót stanãła mëma Adama.
- Dobri dzéń! Je Adóm doma? Nie bëło gò dzysô w szkòle, 
chcôł jem wiedzec, co sã stało? – rzekł pòwôżno knôp.
- Witôj, Paùel, nie wiész, co je twòjémù drëchòwi? Jô cë 
zarô pòwiém. Wczora përznã za długò wa sã bawiła w lese, 
czej padôł nen zëmny deszcz, a  dzysô òn ju leżi w  łóżkù 
z  gòrączką i  sznëpą, le mòżesz na chwilã do niegò wlezc. 
Gwësno mdze mù zarô lepi, czej cebie ùzdrzi.
- Adamie, môsz gòsca – prawiła mëma, òtmikającë dwiérze 
do jizbë, w chtërny leżôł knôp.
- Witôj drëchù, co z tobą? Ni môsz serca, żebë mie prawie 
na matematice òstawic samégò? – prôbòwôł rozweselëc 
chòrégò Paùel.
- Widzysz, taczi ze mie lesny wòjôrz, że pierszi jesénny 
deszcz nade mną dobéł, lëchò ze mną, drëchù. Nie béł jem 
pasowno òblokłi na tã biôtkã. Miôł jem przemòkłé bótë 
i dlôte jem sã zarô przeznobił. Matematiczi mie równak nie 
je żôl, barżi tegò, że chùtkò nie pùdã z tobą bùten.

Mëma Adama ùczëła jegò słowa, bò prawie wchôda do 
jizbë niesącë arbatã z cëtróną i miodã.
- Wëpij to i zarô mdze cë lepi. Mie sã zdôwô, że w tim lese to 
Hermùs sobie ce wëzdrzôł i zatruł swòjim jadã. Nen dëch 
dobrze znaje sã na medicynie i rozmieje lëdzóm przëniesc 
rozmajité chòroscë. Nie mdzeta wiãcy tak lëchò òblokłi ba-
wiła sã w deszczu.
- Mëma, nie bëło z  nama żódnégò Hermùsa, taczi knôp 
sã z nama w wòjnã wczora nie bawił – cëchò gôdôł Adóm, 
pòpijającë gòrącą arbatã.
- Gwësno, że òn z  wama sã nie bawił, bò to je taczi dëch! 
Wëzdrzi jak jakô jadowitô żnija z lëdzką gąbą i mòże zatrëc 

swòjim jadã grzëbë i roscënë. Dôwni starszi baro na niegò 
zwôżelë, lepi gò nie spòtkac na swòji stegnie, a  nôlepi to 
miec starã ò swòje zdrowié, żebë Hermùs ni miôł do waji 
przëstãpù!
- Jenkù, przecã jô móm ju swòjã karã, ni mògã jic bùten, 
głowa mie bòli i móm sznëpã, to sygnie. Jeżlë to je robòta 
tegò Hermùsa, to nawetka lepi, bò tedë nie je to leno mòja 
wina – gôdôł Adóm do swòjégò drëcha.
- Na drëdżi rôz mùszimë gò w  lese trafic – z  niegò je 
pòdstãpnô gadzëna, żebë ce tak ùrządzëc! – dodôł 
szpòrtowno Paùel, chòc pò prôwdze dobrze wiedzôł, że tim 
razã nie bëła to robòta niżódnégò dëcha, leno jich bezro-
zëmny zabawë w deszczu.  

Céle ùczbë:
•	 wprowadzenié słowiznë sparłãczony z chòroscama 

i dzélama cała,
•	 wprowadzenié pòwiôstczi ò Hermùsu,
•	 rozwijanié ùmiejãtnoscë czëtaniô tekstu ze zrozmienim,
•	 rozwijanié jãzëkòwëch ùmiejãtnosców, 
•	 twòrzenié kòmiksu;

Metodë robòtë
kôrbiónka i zadôwanié pëtaniów, robòta z tekstã
Fòrmë robòtë
indiwidualnô, z całą klasą
Didakticzné materiałë
tekst òpòwiôdaniô Przeznobienié, kôrtë prôcë, kôrtczi 
z blokù, krédczi, słowôrz kaszëbsczégò jazëka

CYG ÙCZBË

1. Na pòczątkù zajãców szkólny rozprôwiô z ùczniama 
ò chòroscach i ò tim, co mòże nas czasã bòlec. Na 
tôflë zapisëje rozmajité ùdbë szkòlôków, na przëmiôr: 
brzëch, głowa, ząb, pôlc, noga, serce. Prosy szkòlôków 
ò ùłożenié zdania z wëbrónyma dzélama cała. 
Baro bòli mie dzysô ...................................................... .

2. Pò ùłożeniem zdaniów kòżdi ùczéń dostôwô tekst 
pòwiôstczi i wszëtcë czëtają nôprzód cëchò, a pózni 
ju głosno całą pòwiôstkã (z pòdzélã na role). Zadanim 
szkòłowników òb czas czëtaniô je dowiedzenié sã, 
chto to je Hermùs. 

3. Pò przeczëtanim tekstu i wëjasnienim cëzëch słowów 
(jeżlë taczé mdą), szkólny prosy ò òdtwòrzenié wëda-
rzeniów w fòrmie kòmiksu z malënkama i krótczima 
tekstama. Żebë nie bëło to drãdżé, wôrt nôprzód 
wëkònac lëstã wërazów do wëzwëskaniô w kòmiksu 
(jak w blónie niżi).

KlAsA IV sPÒDlECZNY sZKÒłË

Òlga Kùklińskô
mieszkô w Jezerzim (gm. Kôłczëgłowë), szkólnô 
kaszëbsczégò i pòlsczégò jãzëka w Spòdleczny 
Szkòle w Łubnie.

4. Szkólny kôrbi z ùczniama ò zrëchtowónëch kòmiksach:
•	 Jaczé pòstace wa nacéchòwała w kòmiksu (Adóm, 

Paùel, mëma, Hermùs)?
•	 Chtërne wëdarzenia wama sã widzałë nôbarżi? 
•	 Jak wa widzyta Hermùsa? Co ò nim mòżna rzec?
•	 Jak wama sã widzała historiô drëchów? Rozëmno òni 

pòstąpilë?
5. Szkólny rozdôwô szkòłownikóm kôrtë prôcë zrëchto-

wóné na spòdlim pòwiôstczi. W tim placu je leżnosc, 
abë pòkôrbic ze szkòlôkama ò najim zdrowim i ò tim, 
co wôrt wiedzec, żebë nie chòrzec òb jeséń i nie dac 
sã Hermùsowi. 

Grafika wëkònónô przez aùtorkã scenarnika na starnie www.wordart.com.

Malënk: Hana Kapiszka

Òdpòwiescë do kôrtów prôcë
Krziżówka: arbata, miód, gòrączka, łóżkò, sznëpa.  
Przikłôd òdpòwiesców do piramidë: spik, warzëwa, brzôd, 
spòrt, słuńce, szpacér do lasu.

KlAsA IV sPÒDlECZNY sZKÒłË

KRZIŻÓWKA

GORĄCZKA

HERBATA KATARŁÓŻKO

MIÓD

Wpiszë pò kaszëbskù wërazë sparłãczoné  
z tematã pòwiôstczi ò zdrowim i Hermùsu

Klasa IV spòdleczny szKòłë

Wpiszë w piramidã element zdrów żëcô. Pòmëslë, co je dlô ce
baro wôżné i dobré? Pòdpòwiescë jidze nalezc w malënkach.

PÒDPÒWIESCË:

PIRAMIDA

Fòrmë wëpòwIesców
(klasë IV–VIII)

Czwiczenia z tekstã

1. Przeczëtôj tekst pt. Mój prastark. Je prastark Frãcëszk wnet taczi sóm jak twój stark abò prastark?

Wstãp
Chto to je?
Jak sã nazéwô? Jak je stôri / 
stôrô? Czim sã zajimô?

Mój prastark
Mój prastark Frãcëszk je 84 lata stôri i mieszkô razã z nama w Gòwidlënie. 

Przódë béł brifką, ale jak le mòja pamiãc sygô, je na emeriturze.
Rozwiniãcé
Jak òn / òna wëzdrzi? 
Jaczé mô włosë, òczë, nos, lëpë, 
ùszë? Jaczé są jegò / ji rost, 
figùra (bùdowa cała) i apartné 
znanczi? Co mô òblokłé?

Prastark Frãc je strzédnégò rostu i dosc zmiarti. Gãbã mô òkrãgłą, a na ni zemi-
stą, pògùbòwóną skórã i bladé lëpë. Jegò włosë są czësto biôłé i rzôdczé – zakri-
wają plech slôdë głowë. Na dwigłi nos òn zakłôdô brële, pòd jaczima je widzec 
jasnomòdré òczë. Ùszë prastarka są wiôldżé – jak wiedno ù starëszków.
Prastark je baro elegancczi – nawet doma je szëkòwno òblokłi w bùksë òd 

ancucha, kòszlã i liwk, a czedë jidze bùten, wiedno mô na głowie kłobùk. 
W slédnym czasu òn mô tôczel z nogama, tej chòdzy pòmalinkù na trzech no-
gach – pòdpiérô sã krëkwią.

Zakùńczenié
Co ò nim / ni mëszlã?

Baro mie sã widzy pòspólny czas z  prastarkã. Colemało razã grómë 
w szachë abò czëtómë gazétã, a prastark òpòwiôdô ò ùszłëch czasach. Móm 
nôdzejã, że bãdze żił jesz wiele lat.

Joana Ginter
Justina Pòmierskô 

Dzél 2. Jak òni wëzdrzą? Òpisënk pòstacë

plech
gùbë

 (pògùbòwónô 
skóra)

Zdrzódło: https://avatarmaker.com.

2. Pòwiédz swòjima słowama, ò czim je mòwa 
w kòżdim akapice z òsóbna. Dlôcze tekst je 
zesadzony jaż ze sztërzech akapitów?
Bôczënk: ùwôdżi pò lewi starnie tekstu to 
wniosczi ùcznia – wskôzë òpisënkù pòstacë 
na przińdnotã.

3. Nacéchùj w zesziwkù głowã wedle mòdła. 
Pòzwij partë gãbë (twarzë). Wëwidnij, co to 
są plech i gùbë. Jaczé znajesz jinszé słowa, 
co nazéwają partë cała?

4. Pòdczorchnij w teksce pòzwë òbleczënkù. 
Jaczé znajesz jinszé słowa, co nazéwają 
ruchna? Wôrt w tim czwiczenim wëzwëskac 
słowarze dlô młodszich ùczniów (Marzena 
Dembek Mój słowôrz, s. 38–39 i Ludmiła 
Gòłąbk Wanoga z dëchama, s. 24–25).

5. Wëpiszë do zesziwkù słowa i wërażenia, ja-
czé tikają sã wëzdrzatkù prastarka, wedle 
pòrządkù: rost, figùra (sztôłtnosc), gãba, 
skóra, włosë, òczë, ùszë, nos, lëpë, apart-
né znanczi, òbleczënk. Dofùluj pùsté place 
w ramce Szkòła bëlnégò pisaniô jesz jinszi-
ma przëmiarama taczi słowiznë.

Fòrmë wëpòwIesców

Szkòła bëlnégò pisaniô
Òpisënk pòstacë akùrôtno ùkazywô wëzdrzatk człowieka abò jinszi personë, np. heroja ksążczi czë filmù. Jistno jak 
òpisënk rzeczë, mùszi bëc òbiektiwny i zrëchtowóny wedle jaczégòs pòrządkù (np. nôprzód òpisëjemë òglowò figùrã, 
pòtemù pòdrobno gãbã, a na kùńcu – òsoblëwé znanczi). W òpisënkù pòstacë piszemë le blós ò tim, co je widzec 
(jaczé chtos mô włosë, òczë itd., co mô òblokłé), ale nié ò znankach charakteru czë òsobòwòscë (taczé infòrmacje są 
w jinszi fòrmie wëpòwiescë – charakteristice).
Brëkòwnô słowizna:
gãba (twôrz) – okrãgłô, trzënórtowô, fùl, kwadratowô, wësmùkłô, zmiartô, òwalnô, regùlarnô...........................................
skóra – zemistô, pògùbòwónô, piegòwatô, gładkô, sëchô, wëpielãgnowônô, bladô, òpôlonô..................................................
włosë – czësto biôłé, rzôdczé, kruzowaté, jasné, cemné, gãsté, strzédny długòscë, zaplotłé, związóné, rozpùszczoné.......
òczë – jasnomòdré, cemné, kòsé, zeloné, bruné, szaré, wiôldżé, môłé, snôżé, czôrné, kòcé...............................................
nos  –  dwigłi, òrzli, wąsczi, dłudżi, rzimsczi, môłi, zadzarti, krzëwi, prosti, garbati, krótczi.........................................................
lëpë – bladé,  jãdrzné, wąsczé, pòmalowóné na czerwiono, skrzëwioné, wëdatné, symetriczné, môłé...............................
rost – strzédny (òn je strzédnégò rostu), wësoczi (òn je wësoczi, òna je wësokô), nisczi (òn je nisczi, òna je niskô)...... 
figùra – zmiartô (òn je zmiarti), spòsobnô (òn / òna mô spòsobną figùrã), kòrusowatô, przësadłô, szlãk.........................
apartné znanczi – brële, pòdpiérô sã krëkwią, zarosłosc na gãbie, szrama na nodze, tatuaż na rãce / plecach.............
òbleczënk (tipòwé ruchna) – szëkòwny (bùksë òd ancucha, kòszla, liwk, kłobùk), spòrtowi, w stilu bòhò..........................

Przikładowé dzélëkòwé czwiczenia do òpisënkù pòstacë

6. Òbleczë pòstac A wedle swòji ùdbë. Pòtemù 
pòwiédz drëchòwi abò drëszce, w co twòja pòstac je 
òblokłô, a òn / òna niech òpòwié cë ò swòji pòstacë. 
Nacéchùjta ruchna na pòstacë B wedle wajich in-
strukcjów.

Pòstac A  
– wedle twòji ùdbë:

Pòstac B  
– wedle ùdbë twòjégò 
drëcha / twòji drëszczi:

7. Dobierzë zdania do pasownëch òbrôzków. Czim sã 
jinaczą òd se te pòstace?

Awatarë òstałë wëkònóné przez aùtorczi scenarnika na starnie 
https://avatarmaker.com.

Agnés mô kruzowaté włosë, wiôldżé lëpë i nosy brële.
Éwa mô zeloné òczë i włosë związóné w kóńsczi ògón.
Klaùdiô mô cemné włosë, mòdri òbleczënk i nosy brële.
Maja mô jasné splotë, zeloné òczë i wąsczé lëpë.
Martina mô jasné prosté włosë bez grziwczi i wiôldżé lëpë.
Mónika mô bruné kruzowaté włosë i mòdré òczë.

8. Wlezë na starnã https://avatarmaker.com i zrób na 
ni swòjã gwôsną pòdobiznã. Pòtemù napiszë w czi-
le zdaniach, jaczé twój awatar mô włosë, òczë, lëpë, 
nos itd.

9. Zdrzë na drëszkã abò drëcha. Zapiszë w zesziwkù 
infòrmacje ò tim, jak òna / òn wëzdrzi – pòsobicą we-
dle pùnktów Szkòłë bëlnégò pisaniô.

10. Razã z drëchama i drëszkama zróbta so swòje awa-
tarë. Przédnik (wëbróny / chãtny ùczéń) òpisëje 
jednã pòdobiznã, a reszta karna zgadiwô, ò chtërny 
òsobie z waji grëpë je mòwa.

11. Jak wëzdrzi Bòrowô Cotka?
a) Przëczëtôj bôjkã Alojzégò Nôgla. Pòdczorchnij 

w teksce infòrmacje ò ti pòstacë. Môsz ò ni czëté? 
Przëbaczë so, chto to je.

b) Òpiszë tã pòstac. Nôprzód w dwùch zdaniach 
wstãpù wëwidnij, chto to je Bòrowô Cotka. Pòtemù 
na spòdlim wëjimka òznaczonégò na zelono 
przërëchtuj rozwiniãcé. Na òstatkù napiszë dwa 
zdania zakùńczeniô, wëzwëskùjącë infòrmacje ze 
slédnégò akapitu (òznaczoné mòdrą farwą).

Fòrmë wëpòwIesców

Alojzy Nôdżel, Bòrowô Cotka
Jedny lëdze mielë dwòje dzôtków: Tónka i Waleskã. No dwòjeczkò baro wczas wstało z łóżka i ò pòrénôszk szło 

zbierac grzëbë i pòtrôwnice. Zarôzka, czej ne dzecë przëszłë w las, wëtłukł je bëlno Grzenia. […]
Leglë so na mitczim mechù pòd stolemnym drzéwiãcã i ùsnãlë. Czej òni sã zbùdzëlë, béł ju smrok. Dzëwiłë sã dzecë, że 

jich kòsziczi bëłë skòpicą grzëbów, a w jich bùskach bëłë pòtrôwnice i czôrné jagòdë, bò sã domëslëlë, że òni w lese nick 
a nick nie zbiérelë. Nad nima stoja dzywnô pòstac. Bëła to starëszka òblokłô w bruné jak chójka ruchna, zrzeszonô bëła 
zelonym pasã z jiglënë, a na głowie mia wińc z baszków. W prawi rãce òna mia krëczew do pòdpiéraniô. 

– Wstańta, dzôtczi, jô jem Bòrowô Cotka – rzekła miłim głosã starëszka. 
Dzecë sã baro nie ùrzasłë, bò wiele dobrégò miałë czëté ò ni. Cotka wzã dzecë do se i że òne bëłë głodné i spragłé, 

dała jim jesc i pic. Pózni pòscelëła jima łóżkò, gdze dzecë òdpòcziwałë do pòrénkù.

Alojzy Nagel, Bòrowô Cotka [w: Danuta Pioch, Kaszëbë. Zemia i lëdze, s. 144].

Zdrzódło: A. Dzãcelskô-Jasnoch

Przikładowé tematë wëpracowaniô – òpisënkù pòstacë

IV–VI
Mòja nënka (drëszka / starka / szkólnô / sąsôdka)
Do naji klasë przëszedł nowi ùczéń
Roji mie sã taczi balowi strój

VII–VIII
W kaszëbsczim òbleczenim
I narôz w zdrzadle jem òbôcził / òbôczëła…
Jem ùrzasłô przez tã pòstac z lasu / z cemnicë / z dôczi
Z Bôłtu wëpłënãła òsoblëwô pòstac
W karnie gwiżdżów nôbarżi mie sã widzy…
Namalëjã pòrtret stôrégò rëbôka / gbùra / Majkòwsczégò
Jem widzôł / widzała sztaturã Remùsa w Wejrowie / na 
rénkù w Kòscérznie

Jinszi przëmiôr òpisënkù pòstacë w  „Naji Ùczbie”: 
A. Dzãcelskô-Jasnoch, Jak wëzdrzi Remùs? – òpisëjemë 
wëzdrzatk bòhatera, nr 9/2016.

dr Joana Ginter
pòlonistka i absolwentka kaszëbsczi etnofilolo-
gii. Robi w Instituce Pòlsczi Filologii na Gduńsczim 
Ùniwersytece, a téż jakno szkólnô w Ùniwersytecczim 
Òglowòsztôłcącym Liceùm we Gduńskù.

dr Justina Pòmierskô
didaktik pòlsczégò i kaszëbsczégò jãzëka, czerow-
nik pòdiplomòwëch sztudiów „Nauczanie języka ka-
szubskiego” na Gduńsczim Ùniwersytece.

Zdrzódło: Radosłôw Kamińsczi

WIéRZtA

Wérónika Mierzwińskô

Przëszła jeséń

Wérónika Mierzwińskô  
sztudérka kaszëbsczi etnofilogii, w przińdnoce 
widzy sã jakno szkólnô rodny mòwë.

Gréta Walasek 
sztudérka kaszëbsczi etnofilologii. Zajimô sã ma-
lënkama do kaszëbsczich ksążków i cządników.

Mal. Gréta Walasek

Spadłë z drzewa złoté lëstë,

Farwnô jeséń je kùreszce. 

Szorëm z karë czas wëcygnąc,

Pùjka deszcz ni mòże sygnąc. 

Chùdzy słuńce ju zachòdzy, 

Wiater skarnie wszësczim chłodzy.

Mùcã òblôkô alpaka, 

Przëdô sã téż cepłô jaka. 

Dobri to je dzéń dlô drëchów.

Zjedlë trzë miészczi òrzechów. 

Jeszcze zupã z bani mają, 

Do weków jã przeléwają. 

Razã rujan pòdzywiają, 

Zarô dali wërëszają. 

Jesz ne weczi wcësną w taszã,

Żebë miec co jesc òb sztrasã. 


